
ERAKUNDEEKIKO HARREMANAK ETA GOBERNUAREN ELEDUNA
Gobernuak Francisco de Javier saria sortu du eta Pablo Hermoso de Mendoza burtzikariari emango dio
Sanz presidenteak bihar emango dio saria, Madrilgo Las Ventas zezen-plazan egingo duten omenaldian
2009ko abenduak 14, astelehena.  Nafarroako Gobernuak Francisco de Javier saria sortu du, Nafarroan aurrerapena eta ongizatea sustatzen direla eta “Espainiako eta nazioarteko gizartea hobetzeko” lan egiten dela aditzera ematen duten pertsona eta erakundeen lana aintzatesteko. 

Aurreneko edizioan, Erakundeekiko Harremanetako kontseilari eta Gobernuaren eledun Alberto Catalan Higuerasek proposatuta, saria Pablo Hermoso de Mendoza Canton burtzikariari ematea erabaki dute. Erabakiari dagokion foru dekretuaren arabera, Pablo Hermoso de Mendozak “Nafarroaren irudi bikaina zabaltzen du kanpoan”.
Saria bihar, hilaren 15ean, emango diote, iluntzeko 20.00etan, Madrilgo Las Ventas zezen-plazan (Antonio Bienvenida aretoan) egingo dioten omenaldian. Saria emateko ekitaldiko burua Miguel Sanz presidentea izango da. 
Kanpoan Nafarroaren irudi positiboa hedatzen duten pertsonen lana aintzatesteko sari berezi horrekin, Nafarroako Gobernuak Francisco de Javier (1506-1552) ohoratu nahi du. Sariari dagokion foru dekretuaren arabera, Francisco de Javier “nafar unibertsalena da, unibertsitateko irakaslea, apaiza eta misiolaria, giza kezka eta kezka espiritualaren eredu nabarmena, pertsona ausart eta eskuzabala; munduko kultura eta herriekin irekia zen eta beste zibilizazio batzuk ezagutzeko eta ulertzeko bideak egin zituen; horregatik, mundu osoko herrietan daukate gogoan eta miresten dute".
Gainera, foru dekretuaren arabera, Pablo Hermoso de Mendozak “gorputz eta ariman aritu da zezenketan eta haren jendearen alde lanean". Testuak honako hau dio: “Horregatik, zaldiz txuliatzeko modu bikainagatik eta zezenen munduan daukan ospeagatik, jaioterri duen Nafarroako erkidegoaren irudi ona zabaldu du. Gainera, Nafarroarekiko lotura estuari eutsi egin dio eta eskuzabal jokatu du gure erkidegoarekin”. Gainera, dokumentuaren arabera, nafarrek “harro egon behar dute gizon horrekin, zela gaineko zezenkari handienarekin”.
Ekarpen historikoa
Pablo Hermoso de Mendoza Canton Lizarran jaio sen 1966ko apirilaren 11n eta haur zela hasi zen zaldiketan; gero, burtziketan aritzeko trebatu zen. Jendaurrean Vianan txuliatu zuen lehen aldiz eta Tafallan hartu zuen alternatiba, 1989ko abuztuaren 18an. Madrilgo Las Ventas zezen-plazan 1995ean egin zuen debuta.
Sekula izan den zaldi gaineko zezenketari onena dela diote. Haren belaunaldiko kideengan eragin handia izan du eta ekarpen historiko handia egin du, zezenari zaldi gainetik aurre egiteko modu berri bat ezarri baitu; hori, aipatu foru dekretuaren arabera. 

Zehazki, testuak honako hau dio: “Zezen-plazetan oinarrizko balio bat hobetu du, lasaitasuna, zezenketan sinkroniaren eta harmonizazioaren eredu den balioa. Lurra, zezenen egoera eta zelabereen ahalmena ederki igartzen ditu eta eremu ezezagunetan bikain sartu da". 
Pablo Hermoso de Mendozak Espainiako eta Frantziako feria gehienetan aritu da burtziketan. Feria garrantzitsuenetan parte hartu du, esaterako: Madrilen, Sevillan, Iruñan, Bilbon, Jerezen, Nimesen eta Baionan. Portugalgo eta Mexikoko zezen-plaza garrantzitsuenetan ere arrakasta izan du: Portugalen, denboraldiko atzerriko zezenkari onena eta denboraldiko burtzikari onena izan da Lisboan; eta burtzikari onena, urte askotan, Mexikon, Guadalajaran, Leonen eta Meridan, adibidez. Gainera, Mexikoko zezen-plazan hiru isats lortu dituen burtzikari bakarra da. Hori gutxi balitz, zezenketako bost ate handi nagusietatik bizkarrean atera den zaldi gaineko zezenkari bakarra da; bost ate horiek dira Madril, Sevilla, Mexiko, Bilbo eta Nimesekoak. 

Arrakasta horiei guztiei esker, Hermoso de Mendozak sari eta aintzatespen ugari jaso ditu: hamabi Cossio sari, Espainiako denboraldiko burtzikari onenari; sei “6toros6” sari, denboraldiko burtzikari onenari; lau Sevillako Real Maestranza sari; Mexikoko hiriko zezen-plazako denboraldi nagusiko burtzikari onenaren saria, bost aldiz; Radio Nacional de España irratiak denboraldiko burtzikari onenari ematen dion Urrezko Burtzia, bost aldiz; eta San Isidro azokako burtzikari onenari ematen dioten Casino de Madrid saria, lau aldiz. 
Horiez gain, beste hogei sari jaso ditu, hainbat erakunderen eskutik, bai denboraldi edo feria jakin batean egindako lanagatik, bai zaldi gaineko zezenketan urtetan egin duen lanagatik. 

